
Hər bir hadisənin baş verməsi 

üçün tarixi zərurət olmalıdır. Yeni 
Azərbaycan Partiyasının meydana 
gəlməsi də 30 il əvvəl xalqın istəyi, 
zamanın tələbi ilə baş vermişdi. 

1992-ci il noyabrın 21-də Yeni 
Azərbaycan Partiyasının təsis 
edilməsini sonralar ulu öndər 
Heydər Əliyev belə xatırlamışdı: 
“Şübhəsiz ki, Yeni Azərbaycan Par-
tiyasının yaranması mənim adım ilə 
bağlıdır və bu, mənim iştirakımla ol-
muşdur… Bu partiyanın yaranması 
Azərbaycanın, demək olar, əksər 
bölgələrində, şəhərlərində, rayon-
larında, əmək kollektivlərində yara-
nan əhval-ruhiyyədən irəli gəlmiş bir 
hadisədir.”

Xalqın bu istəyini tarixə “91-
lər” kimi daxil olan ziyalılarımız ulu 
öndər Heydər Əliyevə ünvanladıq-
ları “Azərbaycan Sizin sözünüzü 
gözləyir” müraciətində belə ifadə 
etmişdilər: “Bizim bu müraciətimizə 
minlərlə Azərbaycan vətəndaşı 
qoşulmağa hazırdır. Hələlik isə ilk 
addım olaraq bunu bir qrup ziyalı 
adından biz edirik. Biz həm öz, həm 
də on minlərlə respublika əhalisi 
adından Sizdən xahiş edirik ki, ya-
radılmaqda olan Yeni Azərbaycan 
Partiyasına rəhbərlik etməyə razılıq 
verəsiniz. Azərbaycan Sizin sözünü-
zü və qəti qərarınızı gözləyir”. 

Ümummilli liderin həmin 
müraciətə cavabı Azərbaycanın 
bugünkü inkişafının əsası oldu. 
Ulu öndər Heydər Əliyev partiya-
nın yaradılmasına razılığını “Belə 
partiya Azərbaycanın ictimai-siyasi 
həyatında fəal iştirak edərək yeni 
müstəqil Azərbaycan dövlətinin 
möhkəmləndirilməsində və inkişa-
fında tarixi rol oynaya bilər. Əgər 
belə partiya yaradılarsa, onun 
fəaliyyətində fəal iştirak etməyə ha-
zıram” sözləri ilə ifadə etmişdi.

Nəhayət, Yeni Azərbaycan Parti-
yası yaradıldı və bu gün 30 illik yu-
bileyini qeyd edir. Zaman baxımın-
dan qısa görünən 30 il Azərbaycan 
tarixinə hansı uğur səhifələrini yaz-
dı? Bu suala cavab olaraq, ötən döv-
rün uğurlarının yalnız bir hissəsini 
yada salırıq. YAP Azərbaycanın 
dövlət müstəqilliyini itirmək təhlükəsi 
ilə üz-üzə qaldığı bir zamanda 
yaradılmışdı. Azərbaycanın da-
vamlı uğurlarının əsasında Yeni 
Azərbaycan Partiyasının nə qədər  
çətin, eyni zamanda, şərəfli yol qət 
etdiyini  böyük fəxr hissi ilə qeyd edə 
bilərik. Partiya yarandığı gündən 
dövlətə, xalqa xidməti fəaliyyətinin 
ön xəttinə çıxartdı. 

1993-cü ildə ümummilli lider 
Heydər Əliyevin xalqın təkidli tələbi ilə 
hakimiyyətə qayıdışı Azərbaycanın  
həyatında yeni mərhələnin baş-
lanmasına əsas oldu. Bu da öz 
növbəsində dahi şəxsiyyətin ya-
radıcısı olduğu Yeni Azərbaycan 
Partiyasının həyatında yeni dövrə 
yol açdı. Ulu öndər uğurlu və dü-
şünülmüş siyasəti ilə Azərbaycanın 
gələcəyi naminə mübarizəni dün-
yaya məhz belə təqdim etdi: güclü, 
qüdrətli Azərbaycan harada yaşa-
masından asılı olmayaraq hər bir 
azərbaycanlının baş hədəfi olmalı-
dır. 

Azərbaycanın müstəqilliyinin 
bərpasının ilk illərində yaşadı-

ğı faciələrin əsasında dayanan 
amillərdən biri ölkəmiz haqqında 
məlumatsızlıq idi. Azərbaycanın 
ətrafında yaradılan informasi-
ya blokadası erməni yalanları-
nın ayaq tutub yeriməsinə səbəb 
olmuşdu. Ulu öndər Heydər 
Əliyev hakimiyyətə qayıdışının ilk 
günündən bu istiqamətdə fəaliyyət 
göstərdi və faktlar əsasında dünya-
nı məlumatlandırdı, ölkəmizi xarici 
təcriddən xilas etdi. 

Əsl xalq lideri kimi Heydər Əliyev 
hakiiyyətə qayıdışı ilə Azərbaycanı 
ictimai-siyasi gərginlikdən xilas 
etdi. Sabitliyin yaradılması digər 
sahələrin inkişafını da sürətləndirdi. 
Dövlətçiliyimizin əsasları yaradıldı. 
Azərbaycan yenidən quruldu. Hər 
zaman böyük əminliklə və qürur 
hissi iə qeyd etdiyimiz kimi, ümum-
milli lider qayıdışı ilə Azərbaycanı 
dünya azərbaycanlılarına, dünya 
azərbaycanlılarını isə özünə qay-
tardı. Dünyanın müxtəlif ölkələrində 
yaşayan soydaşlarımızın bir amal–
azərbaycançılıq ideyası ətrafında 
sıx birləşməsinə çağırışlar edildi. 

Dövlət müstəqilliyimizin, 
suverenliyimizin qorunması, 
möhkəmləndirilməsi üçün ulu öndər 
zəruri birliyə, həmrəyliyə nail oldu. 
Bu günlərdə  ikinci ildönümünü 
qeyd etdyimiz tarixi Zəfərimizdə bu 
birliyimiz, həmrəyliyimiz mühüm rol 
oynadı. Hazırkı postmünaqişə döv-
rünün reallıqlarından, Azərbaycanın 
uğurlarından bəhs edərkən Dünya 
azərbaycanlılarının 30 ildən sonra 
Qarabağın tacı, mədəniyyət paytax-

tımız Şuşaya toplaşaraq, Zəfər qu-
rultayını keçirmələrini, qarşıda da-
yanan vəzifələri müzakirə etmələrini 
xüsusi qeyd edirik. Qələbəyə gedən 
yolu, xalqımızın Vətən sevgisini, 
öz tarixinə bağlılığını bir daha təhlil 
edərək bildiririk ki, Heydər Əliyev 
yolu Azərbaycanı daim zəfərlərə 
aparır. 

Əldə olunan bu qələbələr Yeni 
Azərbaycan Partiyasına da zəfərlər 
partiyası kimi nüfuz qazandırır. Xal-
qın inam və etimadını ölkədə keçirilən 
prezident, parlament, bələdiyyə 
seçkilərində qazandığı qələbələr ilə 
doğruldan, bu günün, sabahın par-
tiyası adına layiq olan YAP nəinki 
ölkənin, eləcə də bölgənin ən böyük 
siyasi təşkilatıdır. Fəaliyyətini müasir 
dövrün tələblərinə uyğun formalaş-
dıran, təkmilləşdirən, fundamental 
təməl üzərində inkişaf edən partiya 
XXI əsrin bütün çağırışlarını yüksək 
səviyyədə cavablandırır. 

Yeni Azərbaycan Partiyası-
nın fəaliyyət istiqamətlərinə və 
prinsiplərinə diqqət yetirdikdə onun 
30 ildə Azərbaycanın bu günü və 
gələcəyi naminə gördüyü işlərin 
aydın mənzərəsi göz önündə can-
lanır. Əgər ulu öndər Heydər Əliyev 
1993-cü ildə xalqın təkidli tələbi ilə 
hakimiyyətə qayıtmasaydı, bu gün 
müstəqil və qüdrətli Azərbaycan adlı 
dövlətin varlığından söhbət gedə 
bilməzdi. Ümummilli liderin düşü-
nülmüş və məqsədyönlü siyasəti 
nəticəsində Azərbaycan bütün 
sahələrdə inkişaf, tərəqqi dövrünə 
daxil oldu. 

1993–2003-cü illər Azərbaycanın 

bütün sahələrdə dirçəliş, inkişaf 
mərhələsi kimi xarakterizə olu-
nur. Məhz o illərdə yaradılan təməl 
üzərində Azərbaycan son 19 ildə 
uğurla inkişaf edir, dünyada qalib 
ölkə kimi tanınır. Son 19 ildə ulu öndər 
Heydər Əliyevin siyasi kursunun 
Prezident İlham Əliyev tərəfindən 
uğurla davam etdilməsi Azərbaycanı 
dünyanın qüdrətli dövlətləri sırası-
na daxil etdi. Vətənimiz beynəlxalq 
maliyyə qurumlarının hesabatların-
da ən islahatçı ölkə kimi qərarlaşdı. 

Azərbaycan bu gün müasir 
ənənələrə bağlı olan güclü dövlət 
kimi bütün dünyada nüfuz qaza-
nıb. Adını tarixə Azərbaycanın 
müstəqilliyinin xilaskarı kimi qızıl 
hərflərlə yazan ulu öndər Heydər 
Əliyevin siyasi kursunun uğurlu 
davamı nəticəsində 2020-ci ildə 
tarixi Zəfərimizə imza atdıq. Tarixi 
Zəfərimiz qürurumuzun, milli kimliyi-
mizin təqdimatıdır.

Qarşıda qalib Azərbaycanı, 
Yeni Azərbaycan Partiyasını daha 
möhtəşəm zəfərlər gözləyir. Bu gün 
Qarabağımız, Şərqi Zəngəzurumuz 
azaddır və həyatının yeni mərhələsini 
yaşayır. Dövlət başçısı, müzəffər Ali 
Baş Komandan İlham Əliyevin bu 
məkandan dünyaya ünvanladığı 
hər bir mesaj Azərbaycanın gücü-
nün, qüdrətinin, xalqımızın birliyi-
nin, Zəfərimizin reallıqları əsasında 
müəyyənləşdirilən hədəflərimizin 
təqdimatıdır. Bütün bunlarla biz bir 
daha dünyaya sübut etdik ki, böyük 
xalqıq, məğrur xalqıq!

Malik HƏSƏNOV,  
Milli Məclisin deputatı

8 Noyabr – Zəfər Günü ilə əlaqədar 
Azərbaycan Respublikası  
Milli Məclisinin Bəyanatı

Azərbaycan Respublikasının Prezidenti, müzəffər Ali Baş Komandan İlham Əliyevin 
rəhbərliyi ilə Azərbaycan Silahlı Qüvvələrinin 2020-ci ilin sentyabr – noyabr aylarında 44 
günlük Vətən  müharibəsində əldə etdiyi möhtəşəm Zəfər Azərbaycan tarixinin müstəsna 
əhəmiyyətli hadisələrindən biridir. Döyüş meydanında Ermənistan Silahlı Qüvvələrinin 
darmadağın edilməsi, 30 ilə yaxın işğal altında saxlanılan Azərbaycan torpaqlarının 
əsarətdən qurtarılması, dövlətimizin ərazi bütövlüyünün bərpa olunması ilə nəticələnmiş 
tarixi qələbə xalqımızın bəzən açıq, bəzən də gizli şəkildə ona qəbul etdirməyə çalışdıqları 
ədalətsizliklə barışmadığını, həyati milli maraqlarını qorumaq üçün hər bir fədakarlığa hazır 
olduğunu nümayiş etdirdi. 

Son iki yüz ilə yaxın dövrdə davakar erməni 
millətçiliyinin həyata keçirdiyi qəsbkarlıq və et-
nik təmizləmələr silsiləsinə birdəfəlik son qoyul-
ması Azərbaycan dövlətçiliyinin tarixində yeni 
inkişaf dövrünün başlanmasına təkan vermiş-
dir. Yenilməz sərkərdəsinin və uzaqgörən lideri-
nin rəhbərliyi ilə möhtəşəm qələbəni əldə edən 
xalqımız bundan belə heç kəsin onunla güc və 
təzyiq dili ilə danışa bilməyəcəyini qətiyyətlə  
bəyan  etmişdir. 

Təəssüf ki, Zəfərə gedən yol xalqımıza 
çox böyük qurbanlar və itkilər hesabına başa 
gəlmişdir. On minlərcə azərbaycanlı qətlə ye-
tirilmiş, yaralanmış və şikəst edilmiş, kütləvi 
etnik təmizləmə nəticəsində 1 milyondan artıq 
soydaşımız 30 ildən artıq qaçqınlıq və köçkün-
lük həyatı yaşamağa məhkum edilmişdir. Hələ 
Birinci Qarabağ müharibəsi dövründə itkin düş-
müş 4 minə yaxın azərbaycanlının taleyi bu 
günədək məlum deyildir.  

Həm Birinci, həm də İkinci Qarabağ 
müharibələrinin gedişində düşmən beynəlxalq 
konvensiyaların tələblərini kobudcasına po-
zaraq hərbi qulluqçulara və dinc əhaliyə qar-
şı çoxsaylı müharibə cinayətləri, o cümlədən, 
soyqırımı və dövlət terrorizmi aktları törətmişdir. 
İşğal olunmuş ərazidə erməni vandalları bütün 
şəhər və kəndlərimizi qarət etmiş, dağıtmış və 
yandırmış, milli-mədəni və tarixi irsimizi xüsu-
si qəddarlıqla məhv etmişlər. İşğal bölgəsində 
mövcud olmuş 67 məsciddən 65-nin dağıdıl-
ması, ibadət yerlərinin təhqir edilməsi xalqımı-
zın məruz qaldığı etnik nifrət və düşmənçilik 
aktlarının miqyasını göstərən çoxsaylı fakt-
lardan yalnız bəziləridir.  İşğaldan azad edil-
miş ərazidə Ermənistanın mina terroru hələ 
də davam edir. 2020-ci ilin noyabrında hərbi 
əməliyyatların başa çatmasından sonrakı 
dövrdə 260 nəfərdən çox azərbaycanlı minala-
rın partlaması nəticəsində həlak olmuş və ya 
yaralanmışlar.  

Lakin düşmənin vəhşiliyi və qəddarlığı xal-
qımızın mübarizə əzmini qıra bilməzdi və qıra 
da bilmədi. Azərbaycan şəhid və qazilərinin 
canı və qanı bahasına BMT Təhlükəsizlik Şura-
sının, Qoşulmama Hərəkatının, ATƏT-in, Avro-
pa Şurası Parlament Assambleyasının, Avropa 
Parlamentinin, İslam Əməkdaşlığı Təşkilatının 
və  digər beynəlxalq təşkilatların qərarlarının ic-
rasını təmin edərək, tarixi ədaləti və beynəlxalq 
hüquq normalarının və prinsiplərinin qüvvəsini 
bərpa etdi.  

Xalqımızı məğlubiyyət sindromundan qur-
tararaq qalib xalqa çevirmiş bu şanlı qələbənin 
təməlində dayanan başlıca amil son 29 il 
ərzində Azərbaycanda bərqərar olmuş səriştəli, 
etibarlı və məsuliyyətli siyasi rəhbərlik fenome-
nidir. Azərbaycan Respublikasının Prezidenti 
cənab İlham Əliyev ulu öndər Heydər Əliyevin 
həyata keçirməyə başladığı quruculuq və inki-
şaf strategiyasını zamanın çağırışlarına   uyğun 
şəkildə davam etdirərək Azərbaycanı öz tarixi-
nin ən qüdrətli dövlətinə çevirmişdir.  

Azərbaycan hərtərəfli inkişaf etmiş, onun 
böyük siyasi, iqtisadi və hərbi potensialı ya-
radılmış, doğma torpaqlarını işğaldan azad 
etməyə hazır olan gənc nəsil yetişdirilmiş-
dir. Düşünülmüş hərbi konsepsiyanın həyata 
keçirilməsi müasir dövrün ən yüksək standart-
larına cavab verən Silahlı Qüvvələrin formalaş-
dırılmasına imkan vermişdir. Yenilməz döyüş 
əzmi, misilsiz rəşadəti və yüksək peşəkarlığı 

sayəsində Şuşanı, digər şəhər və kəndlərimizi 
düşməndən təmizləyən əsgər və zabitlərimizin 
qəhrəmanlığı xalqımızın qürur mənbəyidir. Si-
lahlı Qüvvələrimiz bu gün də Azərbaycanın 
müstəqilliyinin və ərazi bütövlüyünün keşiyində 
ayıq-sayıq dayanmışlar. 

Xalqın maraqları və tələbatı üzərində quru-
lan daxili və xarici siyasət digər məsələlərlə ya-
naşı, cəmiyyətin və dövlətin bütün qüvvələrinin 
ümumi məqsəd naminə birləşməsinə gətirib 
çıxarmışdır. Azərbaycançılıq ideallarından güc 
alan xalqımızın milli birliyi döyüş meydanında 
düşmənə endirilən “dəmir yumruğa” çevrilərək 
qələbənin mühüm amillərindən biri olmuşdur.   

Beləliklə, Azərbaycan xalqına qarşı 
düşmənçilik siyasəti yeridən erməni şovinizmi 
və ekspansionizmi ağır məğlubiyyətə uğradıl-
mışdır.  2020-ci il noyabrın 10-da Azərbaycan, 
Ermənistan və Rusiya liderləri tərəfindən im-
zalanan üçtərəfli Bəyanat münaqişəyə son 
qoyulmasını təsbit edərək,  Ermənistanla 
Azərbaycan arasında sivil dövlətlərarası 
münasibətlər qurulmasının əsas parametrlərini 
müəyyənləşdirmişdir. 

Bu gün qalib Azərbaycan xalqı Vətən 
müharibəsində göstərdiyi hünərləri Qarabağda 
və Şərqi Zəngəzurda geniş vüsət alan bərpa-
quruculuq işlərində də göstərir. İşğal dövründə 
viran qoyulmuş torpaqlarımıza yeni həyat gəlir. 
Məcburi köçkünlərin doğma yurdlarına qayta-
rılmasına yönələn nəhəng layihələr həyata ke-
çirilir. Şəhər və kəndlərin təməli qoyulur, yeni 
yaşayış məntəqələri ilk sakinlərini qəbul edir. 
İnfrastruktur yaradılır, sənaye müəssisələri, 
digər obyektlər istifadəyə verilir, kənd 
təsərrüfatı dirçəldilir. Yollar, körpülər, tunellər 
çəkilir. Artıq həmin bölgədə iki beynəlxalq 
hava limanı istifadəyə verilmişdir, Zəngəzur 
dəhlizinin açılmasına hazırlıq görülür. Bütün 
bunlar Şərqlə Qərb arasında əlaqələndirici rol  
oynayan Azərbaycanın tranzit ölkə kimi poten-
sialının daha da güclənməsini təmin edəcəkdir. 
Şübhə yoxdur ki, regionda yerləşən ölkələr ara-
sında iqtisadi və nəqliyyat əlaqələrinin bərpa 
edilməsi, yeni nəqliyyat kommunikasiyalarının 
inşası, bölgənin logistika mərkəzinə çevrilməsi 
Azərbaycanla bərabər, qonşu dövlətlərin də iq-
tisadi inkişafına kömək göstərəcəkdir.   

Şərh edilənlərlə əlaqədar olaraq, 
Azərbaycan Respublikasının Milli Məclisi 
Ermənistan tərəfini yaranmış tarixi imkanı və 
şəraiti düzgün dəyərləndirməyə və sülh prosesi-
ni təhlükəyə məruz qoyan aktlardan çəkinməyə 
çağırır. Azərbaycan Respublikasının Milli 
Məclisi hesab edir ki, Azərbaycanın təklif etdiyi 
5 təməl prinsip əsasında aparılan sülh danışıq-
ları  prosesində əldə edilən razılaşmaların və 
götürülən öhdəliklərin yerinə yetirilməsi tərəflər 
arasında etimadın güclənməsinə və qısa 
müddət ərzində sülh sazişinin imzalanmasına 
kömək göstərərdi. Ermənistanla Azərbaycan 
arasında dövlətlərarası münasibətlər yalnız 
bir-birinin suverenliyinin, ərazi bütövlüyünün 
və beynəlxalq sərhədlərinin toxunulmazlığının 
qarşılıqlı tanınması və bunlara hörmət edilməsi 
əsasında qurula bilər. 

Azərbaycan Respublikası Vətən 
müharibəsində qazanılmış tarixi Zəfərin 
nailiyyətlərini qorumaq, xalqımıza və 
dövlətimizə qarşı yeni düşmənçilik hərəkətlərinə 
yol verməmək üçün bundan sonra da bütün 
tədbirləri görəcəkdir.  

Tarixi zərurətdən 
yaranan partiya 

Ceyhun Bayramov: Ermənistan üçtərəfli 
Bəyanatın bir sıra müddəalarının 

icrasından boyun qaçırır
Noyabrın 5-də Azərbaycan Respublikasının Xarici İşlər Nazirliyində Zəfər Gününə həsr 

olunmuş tədbir keçirilib. Tədbirdə Xarici İşlər Nazirliyinin rəhbər heyəti, əməkdaşları və 
media nümayəndələri iştirak ediblər.

Azərbaycanın Dövlət Himninin 
səsləndirilməsi ilə başlayan tədbir 44 günlük 
Vətən müharibəsinə həsr olunmuş video-çarxın 
nümayişi ilə davam edib.

Tədbirdə çıxış edən xarici işlər naziri Cey-
hun Bayramov Prezident, müzəffər Ali Baş 
Komandan İlham Əliyevin rəhbərliyi ilə şanlı 
Azərbaycan Ordusunun mətinliyi və mübariz-
liyi nəticəsində ölkəmizin ərazi bütövlüyünün 
bərpa olunması və Zəfər Günü münasibətilə 
təbriklərini çatdırıb.  

Otuz ilə yaxın müddətdə Ermənistanın 
Azərbaycana qarşı təcavüzü, etnik təmizləmə 
siyasəti nəticəsində minlərlə azərbaycanlının 
öz torpaqlarından qaçqın və məcburi köçkün 
düşməsi barədə ətraflı məlumat verən nazir 

postmünaqişə dövründə Ermənistanın hələ də 
sülh prosesi istiqamətində səylərdə destruktiv 
mövqe sərgilədiyini diqqətə çatdırıb.

Ceyhun Bayramov Azərbaycanın qa-
lib dövlət kimi 2020-ci il noyabrın 10-da 
Azərbaycan, Ermənistan və Rusiya liderləri 
arasında imzalanan üçtərəfli Bəyanatın icra-
sı istiqamətində səylərinə, ölkəmizin keçmiş 
məcburi köçkünlərin geri qayıdışı, bölgədə 
kommunikasiyaların açılması və işğaldan 
azad olunmuş ərazilərdə bərpa və quruculuq 
işləri aparmasına baxmayaraq, Ermənistanın 
üçtərəfli Bəyanatın bir sıra müddəalarının ic-
rasından boyun qaçırdığını, sülh quruculuğu 
prosesinə xələl gətirən təxribatlar törətdiyini, 
işğaldan azad olunmuş əraziləri minalamağa 
davam etdiyini bildirib.

Nazir həmçinin bu il diplomatik xidmət 
orqanlarına qəbul imtahanlarından 
müvəffəqiyyətlə keçərək əmək fəaliyyətinə 
başlayan, Tərtər, Talış kəndi, Suqovuşan 
istiqamətlərində gedən döyüşlərdə iştirak 
etmiş, “Suqovuşanın işğaldan azad olun-
masına görə”, “Cəsur döyüşçü”, “Döyüşdə 
fərqlənməyə görə”, “Vətən müharibəsi iştirak-
çısı” medalları ilə təltif olunmuş Valeh Vüqar 
oğlu Salmanovun da tədbir iştirakçıları arasın-
da olduğunu xüsusi vurğulayıb.

“Xalq qəzeti”

Müdafiə Nazirliyində 
xidməti müşavirə

Noyabrın 5-də müdafiə naziri, general-polkovnik 
Zakir Həsənovun rəhbərliyi ilə xidməti müşavirə keçirilib.

Müdafiə Nazirliyinin mətbuat xidmətindən  bildirilib ki, 
müşavirədə nazir müavinləri, qoşun növü komandanları, nazir-
liyin baş idarə, idarə və xidmət rəisləri, həmçinin hərbi birlik və 
birləşmə komandirləri iştirak ediblər.

Müdafiə naziri Azərbaycan Respublikasının Prezidenti, Si-
lahlı Qüvvələrin müzəffər Ali Baş Komandanı İlham Əliyevin 
Azərbaycan Ordusu qarşısında qoyduğu tapşırıqları müşavirə 
iştirakçılarına çatdırıb.

Azərbaycan–Ermənistan şərti sərhədində və Rusiya 
sülhməramlı kontingentinin müvəqqəti yerləşdiyi ərazilərimizdəki 
mövcud əməliyyat şəraiti ətraflı təhlil edilib.  

Rusiya sülhməramlı kontingentinin müvəqqəti yerləşdiyi 
ərazilərimizdəki qeyri-qanuni erməni silahlı dəstələrinin 
fəaliyyətinin daim müşahidə edilməsi və nəzarətdə saxlanılması-
nın vacibliyi xüsusi qeyd edilib.

Qeyd olunub ki, müdafiə naziri Hərbi Hava Qüvvələrinin, Xü-
susi Təyinatlı Qüvvələrin, həmçinin Raket və Artilleriya Qoşun-
larının ölkəmizin cənub rayonlarında dislokasiya olunan hərbi 
hissələrində və Əməliyyat (Komando) bölmələrində olub, bura-
dakı təlim mərkəzlərinə baxış keçirib, bölmələrin praktiki döyüş 
hazırlığı məşğələlərini izləyib. Əməliyyat planları dəqiqləşdirilib, 
döyüş hazırlığının daha da yüksəldilməsi ilə bağlı komandanlıq 
qarşısında konkret tapşırıqlar qoyulub.

Ali Baş Komandanın Laçın şəhərində Azərbaycan Bayrağının 
ucaldılması mərasimindəki çıxışında səsləndirdiyi “Bizimlə heç 
kim ultimatum dili ilə danışa bilməz” sözlərini xatırladan nazir, 
şəxsi heyətin peşəkarlığı və qoşunların döyüş hazırlığına xüsusi 
diqqət yetirilməsi, təlimlərin, o cümlədən səhra məşğələlərinin in-
tensivliyinin artırılması barədə tapşırıqlar verib.

Döyüş növbətçiliyi və gündəlik xidməti fəaliyyət zamanı 
təhlükəsizlik qaydalarına ciddi riayət olunmasının daim nəzarətdə 
saxlanılması xüsusi vurğulanıb.

Müdafiə naziri qışa hazırlıq prosesinə, xüsusilə də dağlıq 
ərazilərdə dislokasiya olunan bölmələrin təminat məsələlərinə ciddi 
nəzarət edilməsi barədə vəzifəli şəxslərə müvafiq tapşırıqlar verib.

Milli Məclisin iclasında
Dünən Milli Məclisin Sədri Sahibə Qafarovanın sədrliyi ilə parlamentin  növbəti 

plenar iclası keçirildi. Gündəliyin  birinci məsələsi 8 Noyabr − Zəfər Günü ilə əlaqədar 
Azərbaycan Respublikası Milli Məclisinin Bəyanatı ilə bağlı idi. Qeyd edildi ki, 8 Noyabr 
Zəfəri Azərbaycan Respublikasının Prezidenti, müzəffər Ali Baş Komandan İlham Əliyevin 
yenilməz iradəsinin və böyük sərkərdəlik məharətinin, Silahlı Qüvvələrimizin döyüş əzminin 
və peşəkarlığının, “Dəmir yumruğa” çevrilmiş milli birliyimizin nəticəsidir. Azərbaycan BMT-
nin və digər beynəlxalq təşkilatların müvafiq sənədlərinin icrasını öz gücü ilə təmin edərək, 
Cənubi Qafqazın geosiyasi mənzərəsini dəyişdi.

Parlamentin Sədri  möhtərəm Prezidentimi-
zin “Biz xoşbəxt nəsilik ki, bu şərəfli missiya bi-
zim üzərimizə düşüb. Xoşbəxt nəsilik ki, biz bu 
tarixi hadisənin həm şahidləriyik, həm də işti-
rakçılarıyıq. Bizdən sonra gələn nəsillər həmişə 
bu şanlı tarixlə fəxr edəcəklər” – sözlərini xatır-
ladaraq dedi ki, bu, xalqımızın ürəyindən xəbər 
verir. 

S.Qafarova  Qarabağ və Şərqi Zəngəzurun 
indiki dövründən– bərpa və quruculuq işlərindən 
söhbət açdı. Dedi ki,  erməni vandallarının vi-
ran qoyduğu yaşayış məntəqələri bərpa olunur, 
infrastruktur yenidən yaradılır, hava limanları, 
yollar, körpülər, tunellər, digər obyektlər inşa 
olunur, məcburi köçkünlər ata-baba yurdlarına 
qaytarılır.   Parlamentin Sədri  dövlət başçısı   
İlham Əliyev və Birinci vitse-prezident Mehriban 
xanım Əliyevanın  vaxtaşırı bölgəyə səfərlərini 
və orada  aparılan işlərə  nəzarət etdiklərini xü-
susi vurğuladı. 

Ermənistan–Azərbaycan münaqişəsinə 
son qoyulması iki ölkə arasında münasibətlərin  
normallaşdırmaq üçün sülh danışıqlarına baş-
lamağa şərait yaradlıdığını diqqətə çatdıran 
Sədr sonra  dedi ki, biz Ermənistanı  sülh pro-
sesini poza bilən hərəkətlərdən çəkinməyə 
çağırırıq.  O, əminliklə bildirdi ki, Ermənistan 
tərəfindən müzakirələrə məsuliyyətli münasibət 
nümayiş etdirilərsə, iki dövlət arasında sülh 
müqaviləsi qısa müddətdə imzalana bilər. 

Parlamentin Sədri  xalqımıza  zəfər sevin-
cini yaşadan, onun ədalətə və özünə inamını 
qaytaran möhtərəm Prezidentimizə, qəhrəman 

əsgər və zabitlərimizə Milli Məclis adından və 
öz adından minnətdarlığını bildirdi və  Tari-
xi Qələbə münasibətilə  onları ürəkdən təbrik 
etdi. S.Qafarova  Zəfər Günü münasibətilə 
möhtərəm cənab Prezident İlham Əliyevə və Bi-
rinci vitse-prezident Mehriban xanım Əliyevaya 
Milli Məclis adından təbrik məktubları ünvan-
lanmasını təklif etdi. Onun bu təklifi alqışlarla 
qarşılandı.

İclasda Zəfər Gününə həsr olunmuş və Milli 
Məclis Aparatı tərəfindən hazırlanmış video-
çarx nümayiş etdirildi.

Sonra güngəlikdəki digər məsələlər 
müzakirə olundu. Müzakirələrin sonunda qa-
nun layihələri ayrı-ayrılıqda səsə qoyularaq bi-
rinci, ikinci və üçüncü  oxunuşlarda qəbul edildi.

Əliqismət BƏDƏLOV,  
“Xalq qəzeti”

